
Disgrifiad o Rôl Ymddiriedolwr 

Canolfan Gyfreithiol y Plant Cymru 

 

Trosolwg 

Gwybodaeth am yr Elusen 

Mae Canolfan Gyfreithiol y Plant Cymru yn bodoli i sicrhau bod pob plentyn a pherson ifanc 

yng Nghymru yn deall eu hawliau, yn gallu cael mynediad at gyfiawnder, ac yn cael eu grymuso 

i ddefnyddio'r gyfraith i ddiogelu a siapio eu dyfodol. 

Wedi naw mlynedd o waith datblygu llwyddiannus yn Ysgol y Gyfraith Prifysgol Abertawe, 

daeth Canolfan Gyfreithiol y Plant Cymru yn gwmni annibynnol cyfyngedig drwy warant ym 

mis Mawrth 2025 ac mae'n aros am statws elusen ar hyn o bryd. 

Mae ein strategaeth yn nodi sut y byddwn yn cyflawni'r weledigaeth hon drwy gyfuniad o 

waith polisi a dylanwadu, addysg a gwybodaeth, a dyhead i ddatblygu gwasanaethau cyngor 

a chynrychiolaeth gyfreithiol uniongyrchol. 

Cawn ein harwain gan y gred bod gallu cael mynediad at gyfiawnder yn hawl sylfaenol, a bod 

angen diwylliant hawliau cryf er mwyn cyflawni hynny, yn ogystal â ffordd ymarferol i blant 

ddeall a mynnu eu hawliau. Mae ein dull gweithredu yn canolbwyntio ar blant, yn seiliedig ar 

hawliau, ac wedi'i wreiddio yng nghyd-destun Cymru — gan gydnabod y fframwaith 

cyfreithiol, ieithyddol, a diwylliannol unigryw y mae plant yn byw ac yn tyfu ynddo. 

Neges gan Gadeirydd yr Ymddiriedolwyr 

Yr Athro Jane Williams 

Sylfaenydd a Chadeirydd yr Ymddiriedolwyr, 

Canolfan Gyfreithiol y Plant Cymru 

 

 

Rwy’n cyflwyno’r bennod nesaf hon yn natblygiad Canolfan Gyfreithiol y Plant Cymru yn llawn 

balchder ac optimistiaeth. 

Dros y degawd diwethaf, rydyn ni wedi adeiladu sylfaen gref ar gyfer newid — wedi'i seilio ar 

ymchwil, cydweithio, ac ymrwymiad clir i hawliau plant. Ers i ni ddechrau ym Mhrifysgol 

Abertawe, rydyn ni wedi tyfu i fod yn sefydliad annibynnol sydd â llais cenedlaethol, gan 

weithio i sicrhau bod pob plentyn a pherson ifanc yng Nghymru yn deall eu hawliau ac yn gallu 

cael mynediad at gyfiawnder. 

Wrth i ni symud i'r cyfnod newydd cyffrous hwn, rydyn ni’n chwilio am ymddiriedolwyr sy'n 

rhannu ein cred y gall y gyfraith fod yn adnodd pwerus ar gyfer tegwch, grymuso, a newid 

cymdeithasol. Mae'r Ganolfan eisoes yn darparu gwaith addysg, polisi a dylanwadu o 

ansawdd uchel ym maes y gyfraith ledled Cymru, a'n gweledigaeth hirdymor yw ehangu’r 

cyrhaeddiad hwnnw, gan sefydlu gwasanaeth cyngor a chynrychiolaeth gyfreithiol 

uniongyrchol i blant a phobl ifanc. 

Mae ein huchelgais yn feiddgar ond mae modd ei chyflawni. Gyda'r arweinyddiaeth a’r 

arbenigedd iawn, ac ymrwymiad ar y cyd, bydd effaith, enw da, a chyrhaeddiad y Ganolfan yn 

parhau i dyfu. Dros y blynyddoedd nesaf, gobeithiaf weld Canolfan Gyfreithiol y Plant Cymru 

yn datblygu'n dîm o 10–12 o weithwyr proffesiynol ymroddedig, gyda phresenoldeb 

cenedlaethol a chanolfan barhaol i wasanaethu cymunedau ledled Cymru. 

Os ydych chi'n frwd dros hawliau plant ac yn awyddus i chwarae rhan yn y gwaith o lunio cam 

nesaf y daith hon, rydyn ni'n eich gwahodd yn gynnes i ymuno â ni. 

 

Yr Athro Jane Williams 

Cadeirydd yr Ymddiriedolwyr, Canolfan Gyfreithiol y Plant Cymru 

Ein Dull Strategol 

Mae ein gwaith wedi'i strwythuro o amgylch tair elfen gydgysylltiedig: 

 

Polisi a Dylanwad, Addysg a Gwybodaeth, a Chyngor a Chynrychiolaeth. 

 

Mae'r elfennau hyn yn atgyfnerthu ei gilydd ac yn cyfuno tystiolaeth, gwybodaeth, a chymorth 

ymarferol i greu newid ystyrlon a pharhaol i blant a phobl ifanc. 

 

1. Polisi a Dylanwad 

Mae Canolfan Gyfreithiol y Plant Cymru yn chwarae rhan hollbwysig yn y gwaith o lunio'r 

amgylchedd cyfreithiol a’r amgylchedd polisi ar gyfer plant a phobl ifanc yng Nghymru. Drwy 

ein gwaith polisi ac ymchwil, ein nod yw hysbysu'r rhai sy'n gwneud penderfyniadau, cryfhau 

atebolrwydd, a hyrwyddo hawliau plant ar bob lefel o lywodraeth a bywyd cyhoeddus. 

Rydyn ni’n defnyddio tystiolaeth o waith ymchwil, ymgysylltu, a'n rhwydweithiau i wneud y 

pethau canlynol: 

• Cynhyrchu dogfennau briffio ar bolisïau, ymatebion i ymgyngoriadau, a 

dadansoddiadau arbenigol ar faterion sy'n effeithio ar fynediad plant at gyfiawnder; 

• Gweithio gyda Llywodraeth Cymru, Pwyllgorau'r Senedd, a chyrff cyhoeddus i 

wreiddio hawliau plant yn y gyfraith ac mewn polisïau; 

• Amlygu lleisiau a phrofiadau bywyd plant a phobl ifanc, gan sicrhau eu bod yn 

dylanwadu ar y systemau sy'n effeithio arnynt; a 

• Meithrin partneriaethau strategol ar draws y trydydd sector, y sector cyfreithiol, a'r 

sector academaidd i gryfhau seilwaith hawliau Cymru. 

Mae hon yn rhan sefydledig a pharhaus o'n gwaith ac mae'n cyfuno arbenigedd cyfreithiol, 

ymchwil, ac eiriolaeth i hyrwyddo Cymru sy’n decach ac yn fwy atebol i blant. 

 

2. Addysg a Gwybodaeth 

Mae ein gwaith addysg a gwybodaeth gyhoeddus am y gyfraith yn un o gonglfeini eraill ein 

gweithgarwch. Credwn fod gwybodaeth am y gyfraith yn dod â phŵer yn ei sgil, a bod 

grymuso plant, pobl ifanc, a gweithwyr proffesiynol gyda gwybodaeth gyfreithiol gywir a 

hygyrch yn helpu i atal problemau, lleihau anghydraddoldeb, a gwella canlyniadau. 

Ar hyn o bryd mae Canolfan Gyfreithiol y Plant Cymru yn darparu addysg gyfreithiol drwy: 

• Adnoddau wedi'u cyd-gynhyrchu ar gyfer disgyblion uwchradd yn yr ystafell 

ddosbarth, sy'n egluro cyfraith Cymru fel y mae'n effeithio ar eu bywydau (9 pwnc 

blaenoriaeth) 

• Mae ymgyrch ymwybyddiaeth genedlaethol 'Gwahanol yng Nghymru' wedi gwella 

dealltwriaeth plant a phobl ifanc o'r cyfreithiau sy’n wahanol yng Nghymru. 

• Gweithdai a hyfforddiant i weithwyr proffesiynol sy'n gweithio gyda phlant — gan 

gynnwys athrawon, gweithwyr ieuenctid, ac ymarferwyr gofal cymdeithasol — i'w 

helpu i adnabod ac ymateb i faterion cyfreithiol sy'n effeithio ar bobl ifanc; 

• Cydweithio â phrifysgolion ac ysgolion y gyfraith i gefnogi ymchwil, addysg, a 

datblygu ymarferwyr hawliau plant y dyfodol; a 

• Phartneriaethau ar draws sectorau i wreiddio ymarfer sy'n seiliedig ar hawliau ledled 

Cymru. 

Wrth i ni dyfu, byddwn yn ehangu mynediad at wybodaeth gyfreithiol ddibynadwy a 

dwyieithog i blant a theuluoedd — gan adeiladu tuag at wasanaeth gwybodaeth gyfreithiol 

cenedlaethol sy'n ategu ein gweledigaeth hirdymor i gynnig cyngor a chynrychiolaeth 

uniongyrchol. 

 

3. Cyngor a Chynrychiolaeth (Datblygiad yn y Dyfodol) 

Er nad ydyn ni’n cynnig cyngor cyfreithiol uniongyrchol eto, ein nod yw creu gwasanaeth sy'n 

sicrhau bod pob plentyn a pherson ifanc yng Nghymru yn gallu cael gafael ar wybodaeth, 

cyngor a chynrychiolaeth gyfreithiol gyfrinachol ac o ansawdd uchel am ddim. 

Nod y gwasanaeth hwn yn y dyfodol fydd: 

• Datblygu llinell gymorth a llwyfan cyngor digidol, wedi'u cynllunio fel bod hygyrchedd 

a diogelu yn elfennau holl bwysig ohonynt; 

• Lansio gwasanaethau cyngor cyfreithiol sydd am ddim ar y pwynt mynediad i'r plant 

mwyaf agored i niwed yng Nghymru (h.y. ceiswyr lloches, y rhai sydd wedi'u gwahardd 

yn annheg o'r ysgol, Sipsiwn a Theithwyr, ac ati); 

• Gweithio gyda sefydliadau partner i ddarparu allgymorth a chynrychiolaeth i'r rheini 

sy'n wynebu'r rhwystrau mwyaf i gyfiawnder, yn enwedig mewn cymunedau gwledig 

neu gymunedau nad ydynt yn cael eu gwasanaethu'n ddigonol. 

Mae'r uchelgais hon yn adlewyrchu ein hymrwymiad i sicrhau bod hawliau plant nid yn unig 

yn cael eu cydnabod yn y gyfraith ond hefyd yn cael eu gwireddu'n ymarferol. 

 

 

 



5 
 

Y Sgiliau a'r Profiad Rydyn ni’n Chwilio Amdanynt 

Rydyn ni’n chwilio am Ymddiriedolwyr sy'n gallu cynnig arbenigedd proffesiynol, gwybodaeth 

gymunedol, ac ymrwymiad i hawliau plant. Rydyn ni’n chwilio’n benodol am bobl sydd â 

phrofiad mewn un neu ragor o’r meysydd canlynol: 

• Cyllid a chyfrifyddu – i gefnogi llywodraethiant a goruchwyliaeth ariannol gadarn. 

• Codi arian a chynhyrchu incwm – i helpu i ddatblygu strategaethau cyllido cynaliadwy. 

• Cynrychiolaeth ddaearyddol ledled Cymru – i sicrhau bod ein trefn lywodraethu yn 

adlewyrchu'r cymunedau rydyn ni’n eu gwasanaethu.  

• Profiad uniongyrchol – yn enwedig unigolion sydd â dealltwriaeth uniongyrchol o'r 

heriau sy'n wynebu plant, pobl ifanc, neu deuluoedd sy'n defnyddio systemau 

cyfreithiol neu gymdeithasol. 

• Cefndiroedd personol a phroffesiynol amrywiol – mae gennym ddiddordeb arbennig 

mewn clywed gan y rhai na fyddent o reidrwydd yn cael eu hystyried yn rhai sy’n dod 

o gefndir cyfreithiol neu academaidd.  

• Pobl ifanc – unrhyw un dros 16 oed sy'n frwd dros Hawliau Plant.  

 

 

 

Y Cod Llywodraethu i Elusennau 

Mae ein Hymddiriedolwyr yn cael eu harwain gan egwyddorion y Cod Llywodraethu i 

Elusennau, sy'n pwysleisio: 

• Pwrpas sefydliadol – sicrhau ein bod yn cyflawni ein cenhadaeth yn effeithiol. 

• Arweinyddiaeth – pennu ein gweledigaeth ac ymgorffori ein gwerthoedd. 

• Uniondeb – ymddwyn yn foesegol, yn gyfrifol, ac er budd y cyhoedd. 

• Gwneud penderfyniadau, risg, a rheolaeth – gwneud penderfyniadau cadarn, 

gwybodus, ac atebol. 

• Effeithiolrwydd y Bwrdd – gweithio ar y cyd, gyda rolau a chyfrifoldebau clir. 

• Amrywiaeth – dod â safbwyntiau a phrofiadau amrywiol i'r broses o wneud 

penderfyniadau. 

• Bod yn agored ac yn atebol – bod yn dryloyw gyda'n holl randdeiliaid. 

Dyletswyddau a Chyfrifoldebau 

Fel Ymddiriedolwr byddwch chi’n: 

• Cefnogi a chynghori ar bwrpas, gweledigaeth, nodau, a gweithgareddau'r elusen. 

• Sicrhau bod gweithgareddau ac adnoddau'n cael eu defnyddio i hyrwyddo ein 

hamcanion elusennol. 

• Sicrhau cydymffurfiaeth â dogfen lywodraethu'r elusen, cyfraith elusennau, a'r holl 

reoliadau perthnasol. 

• Cyfrannu at ddiwylliant bwrdd cadarnhaol a chynhwysol sy'n cyd-fynd â’n gwerthoedd 

fel sefydliad. 

• Cymeradwyo strategaethau, polisïau, a chyllidebau gweithredol, a monitro eu 

gweithrediad. 

• Goruchwylio rheolaeth ariannol, risg, a pherfformiad. 

• Adolygu a chymeradwyo datganiadau ariannol blynyddol. 

• Rhoi cefnogaeth a her adeiladol i'r Prif Weithredwr a'r tîm o staff. 

• Cyfrannu at recriwtio ac arfarnu staff ar lefel uwch lle bo hynny'n berthnasol. 

• Bod â’r wybodaeth ddiweddaraf am ddatblygiadau yn amgylchedd gweithredu'r 

elusen. 

• Cymryd rhan mewn adolygiadau llywodraethiant rheolaidd a gweithgareddau 

datblygu’r bwrdd. 

• Paratoi ar gyfer cyfarfodydd y bwrdd a bod yn bresennol yn y cyfarfodydd hynny, gan 

gyfrannu'n weithredol at drafodaethau a phenderfyniadau. 

• Gweithredu’n annibynnol, yn gyfreithiol, ac er budd gorau’r elusen bob amser. 

• Hyrwyddo nodau, enw da, a gwerthoedd yr elusen drwy eich rhwydweithiau a'ch 

arbenigedd. 

• Ar y cyd â’r Ymddiriedolwyr eraill, dal yr elusen mewn ymddiriedolaeth ar gyfer 

buddiolwyr yn awr ac yn y dyfodol. 

 

Sgiliau a Rhinweddau Personol 

• Deall a derbyn dyletswyddau a chyfrifoldebau cyfreithiol bod yn ymddiriedolwr. 

• Meddwl yn strategol ac yn greadigol, bod â chrebwyll cadarn, a gwneud 

penderfyniadau ar y cyd. 

• Sgiliau cyfathrebu cryf a’r parodrwydd i gymryd rhan weithredol mewn trafodaethau. 

• Ymrwymiad i degwch, amrywiaeth, a pherthyn. 

• Cyd-fynd â gweledigaeth, cenhadaeth, a safbwyntiau polisi'r elusen. 

• Parodrwydd i arwain yn unol â'n gwerthoedd a bod yn batrwm o lywodraethiant da. 

• Cadw at Saith Egwyddor Bywyd Cyhoeddus Nolan:  

o Anhunanoldeb 

o Uniondeb 

o Gwrthrychedd 

o Atebolrwydd 

o Bod yn Agored 

o Gonestrwydd 

o Arweinyddiaeth 

 

Cynefino a Chefnogaeth 

Rydyn ni wedi ymrwymo i gefnogi ein Hymddiriedolwyr drwy gyfrwng proses gynefino 

strwythuredig, hyfforddiant parhaus, a chyfleoedd ar gyfer mentora a datblygu. Byddwch yn 

cael yr holl wybodaeth a'r arweiniad sydd eu hangen arnoch i gyflawni eich rôl yn effeithiol. 

Mae Hyfforddiant Llywodraethiant Rhagarweiniol wedi'i gynllunio ar gyfer mis Chwefror 

2026 ar gyfer yr holl Ymddiriedolwyr newydd a’r rhai sydd eisoes yn Ymddiriedolwyr.  

 

Gwrthdaro rhwng Buddiannau 

Rhaid i ymddiriedolwyr osgoi sefyllfaoedd lle mae eu buddiannau personol neu broffesiynol 

yn gwrthdaro â'u dyletswydd i'r elusen. Ni ddylid derbyn unrhyw fuddion oni bai eu bod 

wedi'u hawdurdodi'n briodol a’u bod yn amlwg er budd yr elusen. 

Os yw Ymddiriedolwr hefyd yn gweithio gyda'r elusen yn gyflogedig neu'n wirfoddol, rhaid 

datgan a rheoli unrhyw wrthdaro gwirioneddol neu bosibl rhwng buddiannau – gwrthdaro 

ariannol, proffesiynol neu bersonol – yn dryloyw. 

 

Ymrwymiad Amser 

Rôl wirfoddol yw hon. Disgwylir i ymddiriedolwyr ymrwymo tua diwrnod y mis (tua 8 awr) i 

waith yr elusen, gan gynnwys: 

• Darllen adroddiadau a’r wybodaeth ddiweddaraf am weithgareddau'r elusen. 

• Bod yn bresennol mewn o leiaf bedwar cyfarfod Bwrdd bob blwyddyn. 



8 
 

• Ymateb i gyfathrebiadau a rhoi cyngor neu gefnogaeth ad hoc yn ôl yr angen. 

• Mynd i o leiaf un Diwrnod Datblygu Sefydliadol blynyddol. 

 

Sut mae Gwneud Cais 

Anfonwch eich CV a llythyr eglurhaol yn amlinellu eich diddordeb a'ch profiad perthnasol at 

Info@ChildrensLegalCentre.Wales erbyn Dydd Gwener 9 Ionawr 2026. 

mailto:Info@ChildrensLegalCentre.Wales

